
Sanz presidentea emakumeen aurkako indarkeria salatzeko Nafarroako Gobernuak deitutako elkarretaratzearen buruan izan da 

Berrehun bat lagunek parte hartu dute igandean egingo den Emakumeekiko Indarkeriaren aurkako Nazioarteko Egunaren harira antolatutako ekitaldian 
Ostirala, 2007ko azaroaren 23a. Miguel Sanz Sesma Nafarroako Gobernuko presidentea emakumeen aurkako indarkeria salatzeko elkarretaratzearen buruan izan da. Deialdia Nafarroako Gobernuak egin du, datorren igandean, azaroak 25, Emakumeekiko Indarkeriaren aurkako Nazioarteko Eguna izango delako.  

Elkarretaratzea, bost minutu inguruko iraupena izan duena, eguerdian egin da Iruñeko Vínculo Plazan Nafarroako Berdintasunerako Institutuak (NBI) duen egoitzaren aurrean. Sanz presidentearekin batera, Nafarroako Gobernuko kontseilari ia guztiek parte hartu dute ekitaldian: Vicente Ripa Nafarroako Gobernuko ordezkariak, Javier Marcotegui Nafarroako Parlamentuko presidenteordeak eta Yolanda Barcina Iruñeko alkateak. Horrez gain, Nafarroako Parlamentuko parlamentari talde guztien ordezkariak eta berrehun bat herritar ere bertan bildu dira.  

Horrela, Nafarroako Gobernuak emakumeen aurkako indarkeria erabat gaitzesten duela adierazi nahi izan du. Gobernuaren iritziz, arazo hori ez baita eremu pribatura mugatzen; aitzitik, egiturazkoa, soziala eta unibertsala den arazo hori oinarrizko Giza Eskubideen aurkako erasoa da. Beraz, horri aurre egitea aginte publikoen eta herritar guztien ardura da.       

Egun horretarako Nafarroako Gobernuak antolatutako beste ekitaldi batzuk
Gaurko elkarretaratzeaz gainera, Nafarroako Gobernuak, NBIren bidez, egun horren harira beste ekitaldi batzuk antolatu ditu. Hartara, Nafarroako Udalerrien eta Kontzejuen Federazioarekin elkarlanean, gutun bat bidali zaie Foru Komunitateko udalerri guztiei. Gutunean, besteak beste, tratu txarren eraginez hildako emakume bakoitzeko kanpai hots bat jotzea, eta genero indarkeriaren aurkako bando bat irakurtzea eskatu zaie udalei. Aurtengoarekin, kanpaina hau Nafarroako udalerriekin batera egiten den bigarren aldia da. Joan den urtean, 31 udalek parte hartu zuten.  

Ekintza berritzaile bat ere programatu dute. Ángeles Muñiz Cachón zuzendariaren “Propiedad privada” film laburra eskainiko dute Golem (Baiona, Yamaguchi, Morea eta Lizarra), Saide (Olite eta Karlos III.a), Cinebox Itaroa (Uharte) eta Moncayo (Tutera) zinema aretoetan. Filma Nafarroako Berdintasunerako Institutuak finantzatu du, eta igandean, azaroaren 25ean, 20:00etan eskainiko dute aipaturiko zinema aretoetan. Film labur honen bidez, arazoaren berri eman, eta herritarren sentsibilizazioa lortu nahi da, emakumeen aurkako indarkeriaren alderdi guztiak agerian utziz. Izan ere, zenbaitetan, oso nabarmena eta dramatikoa da; beste batzuetan, berriz, zolia eta ia ikusezina. Kaltegarria, edonola ere.    

